Université Paris II – Assas
Assas har fått namnet sitt frå Rue d’Assas, der hovuddelen ligger, men som dei fleste universiteta i Paris har det spreidd seg ut over byen etter kvart som det har vorte større.  I år (2005-2006) et vi tre nordmenn, å det er ein bra plass for å treffe franskmenn og studentar frå andre land, og ein vert ofte møtt med overraska uttrykk når ein presenterer seg som norsk, ein er ganske eksotisk! 

Assas ligg svært sentralt ved sidan av Luxembourg hagen, i 6. arrondissementet, og i gå-avstand frå Latinarkvarteret og Odeon, der det er mange koselege og kule barar og kafear. Det franske Senatet ligg i Luxembourg hagen, og det er ein flott park å lunsje i om sommaren. 

Assas vart bygd på 60-tallet, og er som mykje av arkitekturen frå den epoken ganske lite inspirerande, men eit stort lyspunkt er kantina i 7. etasje. Frå den har ein panoramautsikt over heile Paris, og på ein fin dag er det ein flott plass og ta seg ei pause på. Maten er heilt grei, og framfor alt svært billig, €2,70 for forrett, varmrett og dessert. 
Når det gjeld fasilitetar er Wi-Fi tilgjengelig på heile universitetsområdet, noko som er eit stort pluss i og med at IT-fasilitetane er ganske avgrensa, to salar med til saman ca 100 datamaskiner skal delast med alle dei andre studentane. Gjennom det interne Wi-Fi nettet har ein og tilgang til mykje av dokumentasjonen til biblioteket, og til alle tidsskrifta. Bygget har og eit stort bibliotek, med gode arbeidsforhold. 
Mykje av undervisninga, i alle fall på lågare grad, er i form av forelesninger, og ein har difor lite kontakt med professorane i det daglege, men det vert meir og meir vanleg å organisere TD (Traveaux Dirigés), der ein arbeider i mindre grupper. 
Assas er mest kjend for jus og økonomi, og har eit svært godt rykte på disse to faga. Eg har derimot studert ein Mastergrad på IFP (Institut Francais de Presse) det eldste instituttet i Frankrike for medievitskap.  For å komme rett inn på Master er det krav om ein Bachelor grad i eit relevant felt, og gode franskkunnskapar. På internettsida til Universitetet står det at utanlandske studentar må forhandsøke i Januar, men dette gjeld ikkje for studentar frå EU/EØS området. For nordmenn er det greiaste å ta kontakt med kontoret for utanlandsstudentar, på tlf: -33 1 44 41 55 36, e-post: Laurence.Durry@u-paris2.fr, og spørje om å få tilsendt søknadsskjema. Elles ligg det mykje informasjon om søknad på heimesida: www.u-paris2.fr. Kopiar av tidlegar vitnemål (på fransk eller engelsk), fransktest og motivasjonsbrev må leggast ved. Når det gjeld fransktest organiserer dei fleste universiteta dette om sommaren, men om ein søker på fleire studium og ikkje vil ta den same testen fleire gonger, er det ein fordel om ein på forhand har tatt ein universell test, som TCF.
Faglig sett er studiet svært bra, og svært variert. Ein kan velje mellom tre hovudretningar, med vekt på mottaking/publikum, lingvistikk/semiotikk, eller geopolitikk og jus/økonomi.  Ein tek 6-7 fag per semester, og kvart fag er på to timar i veka. Det er forventa at ein les ein del i løpet av semesteret, men innleveringsoppgåver er lite brukt, så eksamen tel gjerne 90% av eit semester. Ein har skriftlig eksamen på to timar i hovudfaga, og ein munnleg eksamen for valfaga. Dei fleste professorane er kjende forskarar, som publiserer mykje. Dette er både ein fordel og ein ulempe, for det gjer at studiet er svært respektert, men ein del av førelesarane er diverre lite opne for alternativ tenking. Studiet er og svært sentrert på Frankrike.
Det er eit offentlig universitet, så studieavgifta er på mellom €180-€350 per år, avhengig av nivået på studiet og om ein må betale medlemskap i den franske folketrygda eller ikkje. For å skrive seg inn må ein ha fødselsattest på fransk, men den internasjonale som ein får frå likningskontoret i Noreg held.
Paris er diverre vorte ein dyr by å bu i, og ein må rekne med rundt €500 i månaden i husleige. For å betale dette kan ein få bustøtte frå den franske staten, gjennom CAF. Dette kan vere opp til €200 i månaden, så det kan vere ei svært god hjelp. Om ein er tidleg ute kan ein få rom på Cité Université, i Maison de Norvège (http://www.ciup.fr/norvege.htm) eller på eit anna av studenthusa. Mange leier små hyblar, men har kan prisen ofte vere svært høg i forhold til standaren, og husvertane kan ofte vere ganske kravstore når det gjeld garantiar og depositum. Når ein kjem frå eit anna land kan det ofte vere vanskelig å få ein fransk garantist, og mange vel difor å bu i kollektiv. Gode adresser for å finne kollektiv er www.kel-koloc.fr, og www.colocation.fr. Det er svært sosialt, og ein kan ofte på denne måten få ein mykje betre standard på bustaden. I tillegg er det ein kjempegod måte å lære fransk på!
Paris er ein fantastisk by å studere i, og med alle rabattane som er tilgjengelige for dei som er under 26 år er den ikkje så alt for dyr heller. Det er ein svært internasjonal by, noko som kan vere kjempespennande, og muligheitene når det gjeld kultur er alt for mange til å nemne her. Det negative er det vanlege med ein stor by, mykje forureining og eit tempo som til tider kan vere travelt. Ein god ide er å kjøpe eit carte 12-25, som gjer rett til opp til halv pris på togbillettar, og bruke TGV systemet til å komme seg rundt i Frankrike for ein billig penge. 
